
TO IMPROVE ECONOMIC MODULES IN STUDENTS TO USE  TECHNOLOGYS  IN EDUCATION SYSTEM 

Annotation 

In order to improve the educational system of the republic and the teaching process in it, the reforms in the field of education of 

developed countries are analyzed, and accordingly, targeted works are being done to modernize the education system and achieve 

its goals and objectives. This article provides information about the components of e-learning modules: syllabus, presentations 

about the importance of cases and extra learning materials in the creation of e-learning modules and develops recommendations 

about their use. Taking an example, the parts of the syllabus on the subject of "Economic Theory" are provided.  At present, the 

creation of electronic modules of learning subjects  by all departments in higher education not only serves to improve the quality 

of the educational process, but allows to effectively prepare the intellectually- gifted young generation for work in all spheres of 

society. 

Key words: syllabus, module, case-study, e-complex, e-learning modules. 

 

ИСПОЛЬЗОВАНИЕ ОБРАЗОВАТЕЛЬНЫХ ТЕХНОЛОГИЙ ПРИ УСОВЕРШЕНСТВОВАНИИ 

ЭКОНОМИЧЕСКИХ КОМПЕТЕНЦИЙ СТУДЕНТОВ 

Аннотация 

В целях совершенствования системы образования республики и учебного процесса в ней, анализируются реформы в сфере 

образования развитых стран, проводится модернизация системы образования для достижения поставленных целей и 

задач. В этой статье представлена   информация о компонентах модулей электронного обучения: силлабус, презентации, 

важность кейсов и дополнительных учебных материалов при создании модулей электронного обучения, а также даны 

рекомендации по их использованию. Например, есть разделы, которые должны быть включены в программу по предмету 

«Экономическая теория». В настоящее время создание электронных модулей учебных дисциплин всеми факультетами 

высшего образования не только служит повышению качества учебного процесса, но и позволяет эффективно подготовить 

молодое поколение с интеллектуальным потенциалом к   работе во всех сферах жизни общества.  

Ключевые слова: Syllabus, технологизация, модуль, кейс-стади тематическое исследование, электронный комплекс, 

модули электронного обучения. 

 

TALABALARDA IQTISODIY KOʼNIKMALARNI TAKOMILLASHTIRISHDA TAʼLIM TEXNOLOGIYALARIDAN 

FOYDALANISH 

Аnnotatsiya 

Respublika ta’lim tizimi va undagi o’qitish jarayonini takomillashtirish maqsadida rivojlangan davlatlarning ta’lim sohasidagi 

islohotlari tahlil qilinib, shunga ko‘ra ta’lim tizimini modernizatsiyalash uning maqsad va vazifalarini amalga oshirish yo‘nalishida 

maqsadli ishlar olib borilmoqda. Ushbu maqolada elektron o‘quv modullarning tarkibiy qismlari: sillabus,  taqdimotlar haqida 

ma’lumotlar berilgan bo‘lib elektron o‘quv modullarini yaratishda keys hamda qo‘shimcha o‘quv materiallarining ahamiyati 

ko‘rsatilgan va ularni  qo‘llash bo‘yicha tavsiyalar ishlab chiqilgan. Misol tariqasida “Iqtisodiyot nazariyasi” fani boʼyicha silabbus 

mazmunidan oʼrin olishi lozim boʼlgan qismlarni keltirilgan. Hozirda, oliy ta’lim tizimidagi barcha kafedralar tomonidan o‘quv 

fanlarining elektron modullari yaratilishi, nafaqat o‘quv-tarbiya jarayoni sifatini oshirishga xizmat qiladi, balki intelletual 

salohiyatli, yosh avlodni jamiyatimizning barcha sohalaridagi faoliyatga samarali  tayyorlash imkoniyatini berishi shubhasizdir.   

Kalit so‘zlar: Sillabus, texnologizatsiyalash, modul, keys-stadi,  elektron majmua, elektron oʼquv modullari. 

 

Kirish. Hozirgi kundagi ilmiy-texnikaviy taraqqiyot 

nafaqat ishlab chiqarishning koʼp sonli tarmoqlarida, balki 

madaniy, ijtimoiy - gumanitar, taʼlim sohalarida ham 

zamonaviy texnologiyalarni joriy  etishni taqozo etmoqda. 

Shu maʼnoda yangi Oʼzbekiston taraqqiyotida xalqning 

boy maʼnaviy salohiyati va umuminsoniy qadriyatlariga hamda 

hozirgi zamon madaniyati, iqtisodiyoti, ilm-fani, texnikasi va 

texnologiyasining soʼnggi yutuqlariga asoslangan mukammal 

taʼlim-tarbiya tizimini, shuningdek, milliy pedagogika va 

zamonaviy pedagogik texnologiyalarning nazariy va metodik 

asoslarini yaratish, amaliyotga tatbiq etish zaruriyati, milliy 

taʼlim tizimini isloh qilish, uning salohiyatini jahon miqyosiga 

olib chiqish, taʼlim bozorini yaratish va raqobatbardosh 

mutaxassislarni tayyorlash vazifasidan kelib chiqadi. 

Ilmiy-texnik taraqqiyot aksariyat ishlab chiqarish 

sohasini texnologiyalashtiribgina qolmay, balki u madaniyat, 

taʼlim sohalariga ham kirib bormoqda.Texnologizatsiyalash- bu 

obyektiv jarayon boʼlib, taʼlim evolutsiyasining yangi 

vazifalarini sifatli hal qilish uchun tayyorgarlik davri 

hisoblanadi[3]. Hozirgi kunda chet el davlatlarida talabalarning 

mustaqil oʼz ustida ishlashi uchun mustaqil taʼlimni qoʼllab 

quvvatlovchi taʼlim tizimini boshqarish tizimlari 

qoʼllanilmoqda. Shu jumladan bizning davlatimizda ham bu 

kabi ishlar amalga oshirilmoqda. 

Tadqiqot metodologiyasi. Taʼlim muassasalarining 

asosiy vazifalaridan biri oʼquvchi-talabalarga insoniyat tarixi 

davomida yaratilgan bilimlarni yetkazish, fanlar asoslari 

boʼyicha muntazam bilim olishlari uchun tegishli sharoit 

yaratish, zarur axborotlarni tanlash va mustaqil oʼqishni 

oʼrgatish orqali bilim olishga boʼlgan ehtiyojlarini qondirish va 

qiziqishlarini orttirishdan iborat. Bu  vazifalarni  anʼanaviy 

taʼlim texnologiyasidan foydalangan holda hal etib boʼlmaydi, 

shu sababli taʼlim-tarbiya jarayonida modulli taʼlim 

texnologiyasini qoʼllash zarurati vujudga keladi [1]. Modulli 

taʼlim texnologiyasi  modullarga asoslanadi. “Modul”  lotincha 

soʼz boʼlib “qism” yoki “boʼlak” (“blok”) degan maʼnoni 

bildiradi. Demak, modul – pedagogik texnologiyani tashkil 

qiluvchi, tarkibiy boʼlaklarni ifodalovchi tushuncha. Bu 

tarkibiy boʼlaklar, yaʼni modullar eng kichik boʼlaklardan 

hamda ularning  turli miqdordagi toʼplamlaridan iborat boʼladi. 

Bunda  eng kichik tarkibiy boʼlakni eng kichik modul, 

boshqalarini esa oʼz ichiga qancha modulni olishiga qarab 

tegishlicha darajadagi modullar deyiladi [2]. 

Modulli taʼlimning  mohiyati shundaki, talaba modul 

bilan ishlash jarayonida muayyan oʼquv-biluv faoliyati 

maqsadiga erishadi. Oʼqituvchining vazifasi esa taʼlim 

jarayonini motivlashtirish, modul orqali talabaning oʼquv-biluv 

faoliyatini boshqarish va ularga koʼrsatma berib borish. 

Oʼquvchi-talabalar modul dasturi yordamida oʼquv materialini 

mustaqil va ijodiy oʼrganish jarayonida mazkur mavzuni 

oʼzlashtirish uchun dasturda belgilangan vaqt doirasida amalga 

oshirishga erishishlari lozim. Modul dasturining tarkibiy 

qismlari quyidagilardan iborat boʼladi: sillabus, tarqatma 

materiallar,  keys-stadi, qoʼshimcha oʼquv materiallar.  

"Sillabus" lotincha  “syllabus”  so’zidan olingan bo’lib, 

"katalog, roʼyxat" degan ma’noni anglatadi va muayayn 

fanning dasturi hisoblanib, tarkiban: fanning qisqacha tavsifi, 

mazmuni, maqsadi, mashgʼulotlarning mavzulari, professor-

oʼqituvchining talaba uchun maslahat vaqtlari, oʼzaro 

hamkorlik va muloqot qoidalari, baholash mezoni kabi 

qismlardan iborat boʼladi. 

Misol tariqasida “Iqtisodiyot nazariyasi”  fani boʼyicha 

sillabus mazmunidan oʼrin olishi lozim boʼlgan qismlarni 

keltiramiz: 

                           Fanning qisqacha tavsifi: 

1-jadval 

Fan/Modul kodi Oʼquv yili 

2021-2022 

Semestr 

3 

ECTS-Кreditlar 

Fan/Modul kodi Taʼlim tili 

Oʼzbek, rus 

Haftadagi dars soatlari  

6 

Fan nomi   Аuditoriya 

mashgʼulotlari (soat) 

Mustaqil taʼlim (soat) Jami yuklama 

(soat) 

Iqtisodiyot nazariyasi 90 120 210 

  

Fanning dolzarbligi va qisqacha mazmuni:fanni 

oʼqitishdan maqsad– talabalarga  iqtisodiy  bilimlarning nazariy 

va amaliy asoslarini, iqtisodiyotning asosiy tushunchalari va 

kategoriyalarini, iqtisodiy qonunlar va tamoyillarini o’rganish 

hamda ularni amalda tatbiq etish ko’nikmasini hosil qilishdir. 

Fanning vazifasi - talabalarni nazariy bilimlar, iqtisodiy 

mushohada qilish usullari bilan qurollantirish; iqtisodiy hodisa 

va jarayonlar mazmunini mantiqiy  mushohada qilish uchun 

zarur bo’lgan uslubiy yondashuvlarni egallashga 

ko’maklashish; hozirgi zamon rivojlangan bozor iqtisodiyotini 

vujudga keltirishning dolzarb muammolarni ochib berish; 

iqtisodiyot va iqtisodiy munosabatlar to’g’risidagi amaliy 

ko’nikmalarni hosil qilishdan iborat. 

Mashgʼulotlarni oʼtkazish vaqti va joyi: Oʼquv-uslubiy 

boshqarma tomonidan ishlab chiqilgan jadval asosida, 

BuxDUning oʼquv binolarida. Kursning boshlanishi va davom 

etish muddati: Taʼlim yoʼnalishlari oʼquv rejasiga muvofiq 2-

kurs 3 - semestrida. Individual grafik asosida professor-

oʼqituvchining talabalar bilan ishlash vaqti: Haftaning 

dushanba, chorshanba, juma kunlari, tushdan soʼng soat  500-

1800 gacha. Fanga ajratilgan soatlarning taʼlim shakllariga 

koʼra taqsimoti: Аuditoriya soatlari jami: 210 soat, maʼruza: 44 

soat,  amaliy mashgʼulot: 46 soat, mustaqil taʼlim 120 soat. 

Sillabus- har qanday elektron majmua (modul)ning 

asosini tashkil etuvchi negizi, mantiqiy qurilmasi hisoblanib, 

qolgan tarkibiy qismlar sillabus mazmunidan kelib chiqib barpo 

etiladi. Sillabusni tuzishda asosiy eʼtibor  davlat ta’lim standarti 

(DTS), oʼquv rejasi, oʼquv dasturlari hamda meʼyoriy-huquqiy 

hujjatlarga qaratilishi lozim. Hozirgi paytda "Iqtisodiyot  

nazariyasi" fanini oʼqitish jarayonida keys texnologiyalarini 

qoʼllashning dolzarbligi quyidagilar bilan bogʼlangan:  

-Taʼlimda ustuvor yoʼnalishlarning oʼzgarishi 

natijasida oliy taʼlim muassasalarida shablonli oʼrganish bilan 

uning kasbiy kompetensiyasini, fikrlash va amaliy faoliyat 

koʼnikmalarini shakllantirishga, shaxsiy qobiliyatlarini, 

birinchi navbatda, oʼrganish qobiliyatini ragʼbatlantirishga 

yoʼnaltirilgan, dinamizm, noaniqlik, va maʼlumotlarning 

koʼpligi bilan ajralib turadigan zamonaviy axborot muhitining 

paydo boʼlishi; 

-Iqtisodiy bilimlarni oʼrganish sharoitlarida asosiy 

kasbiy kompetentsiyalar va taʼlim sifatini shakllantirishga 

boʼlgan talablarning dolzarb masalaga aylanishi, taʼlim 

oluvchilarning har xil vaziyatlarda tizimli va samarali 

harakatlari boʼyicha qobiliyatlarining oʼsishi. 

Tarqatma materiallar - bilimlarni oʼzlashtirish 

yoʼnalishida modulning tarkibiy qismi sifatida, tarqatma 

materiallar oʼquv materialini koʼrgazmali taqdim etish va shu 

bilan birga oʼqitish samaradorligini oshiruvchi vositalar 

hisoblanadi. 

Oʼquv-uslubiy materiallar (OʼUM) - tarqatma 

materiallarning asosini tashkil etib, oʼzlashtirilgan oʼquv 

materiallarini mustahkamlash uchun taqdimot 

(prezentatsiya)lar shaklida tuziladi, ular talabalarning mustaqil 

ishlarini faollashtirishga yordam beradilar. 

Taqdimotlar - oʼrganilayotgan obyekt harakat 

dinamikasini ochib berishda qoʼl keladi va ayni chogʼda oʼquv 

materiali mazmunini tashkil etuvchi predmetning mazmuni, 

shakli, koʼrinishi, tuzilishi haqida  toʼlaqonli maʼlumot berishda 

keng qoʼllaniladi. Taqdimotlar   ayni paytda video, audio hamda 

vizual animatsiyalar shaklida taqdim  etiladi. Taqdimot  

(prezentatsiya) orqali oʼqituvchi oʼquvchilarni mustaqil 

ravishda obyektlarni oʼrganish, zaruriy oʼlchov ishlarini olib 

borish, aloqadorlikni oʼrnatish, shuningdek, hodisalarning 

mohiyatini anglab yetishga, bir soʼz bilan aytganda faol bilish 

jarayoniga yoʼnaltirishi lozim. Taqdimot samarasi koʼp 

jihatdan oʼqituvchining bilish jarayoni mohiyatan 

oʼquvchilarning yoshiga mos holda toʼgʼri tanlanishi hamda 

mumkin qadar ularning diqqatini namoyish etilayotgan 

predmetning muhim jihatlariga yoʼnaltirishiga  bogʼliqdir [6], 

[8]. 

Аslida, taqdimotlar juda murakkab tuzilmasdan, modul 

tarkibida kerakli hajmda  koʼrsatiladi, aks holda ular sonining 

oshib ketishi oʼquvchilarni hodisa mohiyatini anglashda 

chalgʼitadi. 

Elektron oʼquv modullarning tarkibiy qismlari: keys, 

qoʼshimcha oʼquv materiallari. Keys stadi (inglizcha "case" - 

toʼplam, aniq vaziyat, "study" -taʼlim) keysda bayon qilingan 

va taʼlim oluvchilarni muammoni ifodalash hamda uning 

maqsadga muvofiq tarzdagi yechimi variantlarini izlashga 

yoʼnaltiradigan aniq, real yoki sunʼiy ravishda yaratilgan 

vaziyatning muammoli - vaziyatli tahlil etilishiga 

asoslanadigan taʼlim uslubidir [4].  

Keys-stadi – taʼlim, axborotlar, kommunikatsiya va 

boshqaruvning qoʼyilgan taʼlim maqsadini amalga oshirish va 

keysda bayon qilingan amaliy muammoli vaziyatni hal qilish 

jarayonida prognoz qilinadigan, oʼquv natijalariga kafolatli 

yetishishni vositali tarzda taʼminlaydigan, bir tartibga 

keltirilgan optimal usullari va vositalari majmuidan iborat 

boʼlgan taʼlim texnologiyasidir [5], [7]. 

U ilk marta Garvard universitetining huquq maktabida 

1870-yilda qoʼllanilgan edi. 1920-yilda Garvard biznes-

maktabi (HBS) oʼqituvchilari yuristlarning oʼqitish tajribasiga 

tayanib, iqtisodiy amaliyotdagi aniq vaziyatlarni tahlil etish va 

muhokama qilishni taʼlimning asosiy usuli etib tanlashganidan 

keyin mazkur oʼqitish uslubi keng tatbiq etila boshladi.  

Keysning dasturiy kartasi keys uchun axborot yigʼish 

va vaziyatni bayon qilish uchun asos boʼladigan, asosiy 

masalalar (tezislar)ning tuzilmalangan roʼyxatidan iborat 

boʼladi. Keys uchun axborot yigʼish usullari: intervyu, suhbat, 

oʼrganish (arxiv hujjatlari, hisobotlarni), kuzatuv va 

hokazolardan iborat boʼladi.  

Аxborot  yigʼish  vositalari: soʼrovnoma varagʼi, 

intervyu olish varagʼi, anketa, har xil jadvallar va boshqalar. 

Keys uchun axborot yigʼish manbalari tarkibiga: statistik 

materiallar, hisobotlar, vaziyatning obyekt faoliyati haqidagi 

maʼlumotnomalar, axborotlar, prospektlar va boshqa 

maʼlumotlar, internet, ommaviy axborot vositalari, korxona 

raqiblari, uning taʼminotchilari va isteʼmolchilari, tarmoqdagi 

ekspertlar yoki turli investitsion fondlar tahlilchilari bilan 

muloqot, talabalarning oʼquv va diplom loyihalari, magistrlik 

dissertatsiyalari, ilmiy maqolalar, monografiyalar, korxona 

rahbarlari bilan intervyular kiradi. Keysning mantiqiy tuzilishi 

va aniq faoliyatga yoʼnaltirilishi maxsus tayyorgarlikka ega 

keysolog faoliyatining izchilligiga bogʼliq boʼladi. 

Keysolog oʼz navbatida quyidagi qarorlarni qabul 

qiladi:  

- Keys qanday boʼladi: syujetli yoki syujetsiz?   

- Keysdagi voqealar axborotni bayon qilishning 

vaqtdagi  izchilligi boʼyicha oʼtmishdan hozirga keladigan yoki 

keys-xotira yoxud prognostik boʼladimi?   

- Vaziyatga oid mashq qanday janrda bayon qilinadi: 

hikoya yoki esse yoxud tahliliy yozishma yoki boshqacha 

shaklda?  

- Keys oʼz hajmiga koʼra qisqa yoki oʼrtacha miqdorda 

yoxud katta boʼladimi?  

- Keysda muammo qanday usulda beriladi?  

- Keys tuzilmasi boʼyicha qanday boʼladi? 

Keysolog  qabul qilingan yechim asosida vaziyat 

modelini quradi. Keysdagi vaziyat modeli vaziyat subyekti 

faoliyatining ideal inʼikosidan iborat boʼladi va ifodalangan 

muammo tashuvchisi rolini bajaradi. 

Keys tuzilmаsi. Kirish, keys obyektining bayoni, 

vaziyat, obyektning muayyan vaqt davomidagi bayoni,  

muhokama uchun va keysga doir savollardan iborat boʼladi.  

Keysning  kirish qismi oʼz ichiga quyidagilarni oladi:  

- keysning dolzarbligini asoslab berish;  

- uning taʼlim maqsadi;  

- keys yechish natijasida talabalar erishishi mumkin 

boʼlgan oʼquv natijalari.  

Keys obyektining tarixiy bayoni katta (amerikacha, 

uzun) keyslarda doim boʼladi. Taqdim etilgan axborot 

muammoning retrospektiv tahlilini oʼtkazish, uning sabablari 

va rivojlanish tendentsiyalarini belgilashga imkon beradi. 

Keysda bayon qilingan vaziyat: vaziyatli mashqlar, turli 

personajlar oʼrtasidagi suhbatlarni oʼz ichiga olishi mumkin, 

talabalar-keysdan foydalanuvchilarning vaziyatning realligini 

his etishiga yordam beradigan boshqa publitsistik usullar va 

vositalar ham ishlatiladi.Vaziyatning keysdagi bayoni va uning 

axborot taʼminoti quyidagilarga koʼra turlicha boʼlishi mumkin:  

- hajmiga koʼra: bir necha jumladan tortib, to yuzlab 

sahifali matngacha;  

- detallashtirish darajasi va axborotga boyligiga koʼra: 

tahlil predmetiga bevosita tegishli boʼlmagan axborotning 

mavjud boʼlishi yoki, aksincha, vaziyat elementlaridan biri 

haqidagi axborotning boʼlmasligi ham mumkin. 

Muhokama uchun savollar va keysga vazifalar. Аgar 

keys savolli toifasiga tegishli boʼlsa, unda bayon qilingan 

vaziyat oxirida muammoli vaziyatni tahlil qilish va yechish 

jarayonida muhokama qilish uchun bir nechta savollar 

keltiriladi.  

Аgar keys-topshiriq boʼlsa, muammoli maydon 

shakllantirilgandan keyin “Kirish” qismida keys yechish 

jarayonida talabalar tomonidan bajariladigan vazifa beriladi. 

2-jadval 

Keysning pedаgogik pаsporti 

№ Keysning pedаgogik pаsporti 

1 pedagogik annotatsiya 

2 talabaga uslubiy koʼrsatmalar 

3 taʼlim texnologiyasi 

4 keysning tekshirilishi va baholanishi 

 

Pedagogik annotatsiya quyidagi elementlarni oʼz ichiga 

oladi: 

1. Keys moʼljallangan predmet, boʼlim, mavzu, taʼlim 

darajasi, kurs koʼrsatiladi.  

2. Keysdan koʼzlangan maqsad (taʼlimiy maqsad, 

rejalashtiriladigan oʼquv natijalari).  

3. Talabalar keysni muvaffaqiyatli hal etish uchun 

egallashi lozim boʼlgan dastlabki bilim va malakalar. 

4. Keys real institutsional tizim faoliyatini aks ettirishi 

yoki unda keysolog sunʼiy modellashtirgan vaziyat bayon 

qilinishi haqidagi maʼlumot.  

5. Аxborot olish manbalari roʼyxati.  

6. Keysning oʼziga xos belgilariga koʼra tavsifnomasi 

(syujet, keys obyekti mavjudligi, materialni taqdim etish usuli, 

hajmi, tuzilmaviy oʼziga xos xususiyatlari, oʼquv topshirigʼini 

taqdim etish usuli, chizmalashtirish usuli). 

7. Keysdan koʼzlangan maqsad  tegishlicha, tashkiliy-

uslubiy taʼminoti oʼzgarganida u qoʼllanilishi mumkin boʼlgan 

oʼquv predmetlari roʼyxati.  

Talabaga uslubiy koʼrsatmalar quyidagilardan iborat 

boʼladi:  

- muammo va kichik muammolar ifodasi;  

- muammo yechimi algoritmi;   

- vaziyatni tahlil etish va hal etish;  

- baholash mezonlari va koʼrsatkichlari; 

-  oʼquv uslubiy materiallar. 

Oʼquv mashgʼulotining taʼlim texnologiyasi oʼz ichiga 

quyidagilarni oladi: taʼlim texnologiyasining modeli; oʼquv 

mashgʼulotining texnologik xaritasi; texnologik xaritaga 

ilovalar. 

Keysning tekshirilishi va baholanishi. 

Yaratilgan keys ekspert tekshiruvidan va bahosidan 

oʼtishi kerak. Quyidagilar tekshirish usullari boʼlishi mumkin: 

1. Keys loyihasining korxona xodimi tomonidan koʼrib 

chiqilishi va unda bayon qilingan axborotning real vaziyatga 

muvofiq kelishi, shuningdek keltirilgan faktlar talqini va shu 

kabilarning tekshirilishi. 

2. Ekspertlik bahosi va hamkasblar fikrlari, oʼqituvchi-

keysologning keysning taʼlimdagi qimmati xususidagi fikri, uni 

tekshirishning 2-usulidir. 

Elektron majmua uchun qoʼshimcha oʼquv materiallari: 

oʼzlashtirilgan oʼquv materiallarini mustahkamlash uchun 

topshiriqlar, mashqlar, testlar, grafik organayzerlar, chizma-

sxemalar, model, diagrammalarlar shaklida tuziladi, ular 

talabalarning mustaqil ishlarini faollashtirishga yordam 

beradilar. 

Oʼquv mashgʼulotiga tayyorgarlik jarayonida 

quyidagilarni ishlab chiqish va talabalarga taklif etish 

maqsadga muvofiqdir:  

- talabalar bilimlarini qatʼiy mantiqiy tizimga solish 

uchun nazariy axborotlarning chizmalar, jadvallar, 

tuzilmalangan ifodalar shaklidagi qisqacha bayonini oʼz ichiga 

oladigan oʼquv materiallari;  

- mustaqil va guruhli ishlash jarayonida amaliy 

vaziyatni tahlil etish va yechishga yoki yechish algoritmiga doir 

yoʼriqnomalar; 

- muammo yechimining ustuvor gʼoyasini baholash va 

tanlash texnikasi boʼyicha yoʼriqnomasi ;  

- oʼquv mashgʼulotida talabalarning mazmunli 

faolligini, keysni yozma yechishni baholash koʼrsatkichlari va 

mezonlari;  

- kichik guruhlarda talabalarni ishlash jarayonini oʼzaro 

baholash matritsasi.  

Elektron majmualar tayyorlashda tajribali 

oʼqituvchilarning amaliy tajribasini oʼrganish va 

umumlashtirish asosida turli oʼquv materiallarini tanlashga 

oʼquv-tarbiya jarayoni kechayotgan shart-sharoitlar va aniq 

holatlarga bogʼliq muayyan yondashuvlar vujudga keladi. Turli 

oʼquv materiallarini tanlashda quyidagi holatlar inobatga 

olinishi lozim: 

-  zamonaviy taʼlim texnologiyalarining yetakchi 

gʼoyalari, taʼlim-tarbiya va rivojlantirishning umumiy 

maqsadlari; 

-  oʼrganilayotgan fan mazmuni va metodlari, 

mavzularining oʼziga xosligi; 

- xususiy fanlar metodikasining oʼziga xosligi va 

umumdidaktik metodlarni saralashga qoʼyiluvchi talablarning 

oʼzaro aloqadorligi; 

-  muayyan dars materialining maqsadi, vazifalari va 

mazmuni; 

- u yoki bu mavzuni oʼrganishga ajratilgan vaqt; 

-  oʼquvchilarning yosh xususiyati, bilish imkoniyatlari, 

darajasi;  

-  oʼqituvchining imkoniyatlari, nazariy va amaliy 

jihatdan kasbiy tayyorgarlik darajasi, pedagogik mahorati, 

shaxsiy sifatlari. 

Koʼrinib turibdiki, turli oʼquv materiallari elektron 

oʼquv majmualarining tarkibiy qismi sifatida talabalarda 

ularning mustaqil faoliyatini tashkil qilish imkoniyatini berib, 

bilimlarni mustahkam egallash, mushohada qilish va amalda 

qoʼllay olish koʼnikmalarini hosil qiladi. 

Tahlil va natijalar. Modulli taʼlim texnologiyasi 

yordamida “Iqtisodiyot nazariyasi” fanini o’rganishda:  

talabalarda iqtisodiyotni umumiy holda,  bozor va raqamli 

iqtisodiyotni tushunish;  iqtisodiy kategoriyalar,  hodisalar,  

jarayonlarning tahlilini amalga oshirish;  ilmiy axborotni 

yig’ish, tavsiv berish, annotasiya va referatlar tayyorlash;  bank 

soliqqa tortish kabi turli tashkilotlarning oddiyroq hujjatlarini 

tushunish;    iqtisodiyot sohalari o’rtasidagi bo’g’lanishlarni 

tahlil eta olish; resurslarning  cheklanganlik  sharoitida ulardan 

samarali foydalanish va ehtiyojlarni to’laroq  qondirish 

imkoniyatlarini amalda qo’llash orqali  iqtisodiy ko’nikmalar 

hosil qilinadi. Respublika taʼlim tizimi va undagi oʼqitish 

jarayonini takomillashtirish maqsadida rivojlangan 

davlatlarning taʼlim sohasidagi islohotlari tahlil qilinib, shunga 

koʼra taʼlim tizimini modernizatsiyalash uning maqsad va 

vazifalarini amalga oshirish yoʼnalishida maqsadli ishlar olib 

borilmoqda.  

Xulosa va takliflar. Oliy taʼlim tizimi oldida turgan 

global vazifalarning hal qilinishida yechimini kutayotgan 

muammolar: taʼlimni boshqarish, taʼlim sifatini yuqori darajaga 

koʼtarish, taʼlim muassasalarining moddiy-texnik bazasini 

rivojlantirish kabi masalalarni hal qilinishiga qaratilganligi 

bilan xarakterlanadi. Butun dunyo miqyosida taʼlim sohasida 

oʼtkazilayotgan islohotlarning tahliliga tayanib, taʼlim 

islohotining global yo‘nalishlariga taʼsir etuvchi omillaridan 

biri zamonaviy va axborot-kommunikatsion texnologiyalar 

asosida taʼlimga yangicha usullarni joriy etish hisoblanadi. 

Ushbu maqolada bayon etilgan  elektron  oʼquv modullari orqali 

“Iqtisodiyot nazariyasi” fanini o’rganishda zarur bo’lgan  

modullarning tarkibiy qismlari: sillabus,  taqdimotlar haqida 

ma’lumotlar keltirilgan  bo‘lib,  elektron o‘quv modullarini 

yaratishda keyslar  hamda qo‘shimcha o‘quv materiallarining 

ahamiyati ko‘rsatilgan va ularni  qo‘llash bo‘yicha metodik  

tavsiyalar ishlab chiqilgan.  

